
Dro resto en bagatelle, e frascarîe

Re cose, ch'Axia ancœu ciamma bravure:

Mi veddo ciæro, e no conto bôxîe,

Che a Barbarossa o sccianerà e costure,

E a força dre sœu belle varentîe

Ra Gexa, e Romma o renderà segure,

E andando avanti poi de man in man,

Figgi simili a lê ne nasceran.

E ri figgi dri figgi, e tutti quelli

Che nasceran da lô, con questa scœura,

Daran ro fî ciù forte a ri cotelli,

Per ascannâ quelli ch'uscissan fœura

A scaveggiâ a ra Gexa ri cavelli;

E a i superbi faran menâ ra sœura;

Così l'Aquila Estense a svœurerà

Vittoriosa in çê, e ancon ciù in là.

E l'è ben giusto se ro vero o guarda,

Che a San Pero o provedde re saette,

E a chi ghe vorrà fâ guerra gaggiarda,

Ch'o l'ammenestre botte maledette.

De natura ro çê pronta e non tarda

L'ha fæto, e in ciampanelle benchè o dette

Aoura o dovrà torná (che Dio gh'ha gusto)

Quest'impreiza a finî st'ommo robusto.

Con ste parolle, o mette ro sigillo

Pêro a ra vitta de Rinaldo invitto;

E comme doppo inteiso un bello trillo,

Ognun batte dre moen: solo stà zitto

Goffredo: ma ra nœutte in questo axillo

A ven vestîa da Zingara d'Egitto:

Van a dormî i patroin e ri operarii,

Solo Goffredo attende a fâ lunarii.









FIN DRO X. CANTO.

